Һөнәрем буенча фәлсәфи уйланулар.
Мин бер гади укытучымын,

Бар коралым: акбур, каләм.

Һәрбер дәрес уңышлы булса,

Хезмәтемнән мин тәм табам.
             Мин кечкенәдән үк башлангыч класслар укытучысы булу теләге белән яндым. Кайчандыр беренче укытучым Маһинур апа мине өйрәткән шикелле үк, нәниләрне укырга һәм язарга  өйрәтү турында хыялландым. 
   1984 нче елның сентябрь ае бүгенгедәй хәтеремдә. Курка - курка гына сыйныф ишеген атлап кердем. Мин беренче тапкыр укытучы өстәле артында. Миңа төбәлгән күзләр, күзләр,күзләр ... Бер мәлгә югалып калдым. Өйрәнелгән методика һәм технологияләр – барысы да бер мизгелдә юкка чыкты. Беренче дәрес. Хәрефләр, саннар иленә беренче адымнар. Мин нинди укытучы булырмын? Балаларга мәктәптә уку ошармы? Балаларга аңлата алырмынмы? Мин үз өстемә зур җаваплылык алдым.Менә шул вакытта уку  процессын ничек итеп мавыктыргыч белем иленә сәяхәт итеп оештырырга, ничек итеп балага ярдәм итәргә дигән сорау туды. . Һәр бала ул - кеше, укытучы- шундый ук кеше, димәк, алар белән кешеләрчә аралашырга   кирәк. Балалар  миңа  үзләренең  серләрен,  хыялларын,  дөньяларын  ышанып тапшырдылар, шушы серле лабиринт аша миңа узарга ярдәм иттеләр. Мондый ышанычка хыянәт итеп буламы соң? Шушы дуслык минем алда икенче ачышны ясарга  ярдәм итте. Һәр бала да нәрсәгәдер сәләтле. Аларның берсе матур яза, икенчесе җырлый, өченчесе матур итеп рәхмәт әйтә белә...  Мин  шулай  көн саен сыйныфка керәм. Алдымда шул ук күзләр... Алар инде башкачарак карый: кызыксынып,  өметләнеп...Һәркайсында – үзенчәлекле дөнья чагылышы. Мин шушы дөньяларны сак кына ачарга,  аларга үсәргә, яхшы якка үзгәрергә ярдәм итәргә,   аның барлык эшләрне булдыра алырдай шәхес икәнен күрсәтеп, үз- үзенә ышаныч уятырга тиеш Баланың киләчәккә карашы шатлыклы һәм аңлы булсын өчен  Амонашвилиның  “Уйный- уйный укыйбыз “эшен куллана башладым. Минем максатым:укучыда эчке матурлыкка омтылыш тәрбияләү, әйләнә-тирә мохиткә, дөньядагы төрле вакыйгаларга дөрес бәя бирү, үзлегеңнән белем алуга өйрәтү.
Шушы вакыттан алып инде өч дистәгә якын вакыт узган. Бүген мин шулар өчен, язмышыма, балаларыма, Аллаһы Тәгаләгә  миңа “укытучы ”  исеме  биргән өчен рәхмәтлемен. Әлбәттә,  бер генә хезмәт тә киртәләрсез генә тиешле нәтиҗәләрне бирә алмый. Һәр яңа көн яңа ачышлар, яңа прблемалар тудыра, нәрсәләрдер эзләргә, табарга мәҗбүр итә. Мин дә шушы гомер эш дәверендә укучыларга дәрес бирүнең нинди генә ысулларын, методларын кулланып карамадым. Бер сыйныф балаларына яраган ысул икенче сыйныф балаларына туры килмәвен дә, балаларны якын итеп, яратып эшләсәң алар да сиңа шуның белән җавап бирүләрен дә  үз башымнан кичердем.  Беренче елны укытканда я дәрестә вакыт җитми, я әзерләп кергән материал җитмичә аптырап калган вакытларым да булды... Дәрес балага йөк булырга тиеш түгел. Дәрес балага шатлык китерергә, кызыксынучанлык тәрбияләргә тиеш.. Дәресләремдә балалар ачышлар ясыйлар, төрле вакыйгаларга дөрес бәя бирәләр, сәнгать әсәрләренә сокланалар... Шул ук вакытта борчылалар, шатланалар, каршы киләләр. 

Минем укучыларым иҗат итәргә ярата. Мин  балаларның иҗат  дөньясын сак кына ачарга,аларга үсәргә, яхшы якка үзгәрергә   ярдәм  итәргә  тиеш.  Минем омтылышым –  һәр   укучыга    иҗади мөмкинлекләрен   табарга  ярдәм итү,  үзенең көченә ышандыру.  Ә боларны, заман белән бергә алга бармыйча, эшләп булмый. Минемчә,  мондый беренче карашка шактый катлаулы булган максатны тормышка ашыра  алган укытучы, чыннан да, укучылар күңелендә урын алырга хаклы. Мин курсларда булып, яңа технологияләр, эш алымнары белән таныштым, аларны практикада даими куллана барып, хезмәттәшләрем белән уртаклаштым. Россия күләмендә төрле бәйгеләрдә катнашып, җиңү яулаган төрле фән укытучылары белән аралашу, мастер-классларында катнашу миндә  үз – үземә ышаныч уятты. Үзем дә төрле бәйгеләрдә катнашып, башка мәктәпләр, башка төбәкләр тәҗрибәсен туплый килдем. Бүген  мин классик методика белән яңа укыту технологияләрен чагыштырып шундый ачышлар ясадым. Үзем өйрәнгән технологияләрне кулланып төзелгән дәресләр бөтенләй башкача уза башлады.   Иҗади үстерелешле укыту алымнары  буенча укучыларга парлап, төркемләп эшләү мөмкинчелеге бирелә. Алар бер – берсенә карап утыралар. Дәрестә дөрес җавап бирмәвеннән куркып, минем белән аралашырга шикләнгән укучының төркемдә эшләгәндә кызык – кызык фикерләр әйтеп куюы мине беренче көнне таң калдырды. Шулай ук  яңа технологияләрдә мине кызыксындырган моментларның берсе: үз – үзеңне бәяләү принцибы. Бу мөстәкыйльлек, гаделлек тәрбияли. Укучы дәрестә эшләсә, катнашса үзенең начар билге алмаячагын белә,  укучыда үз – үзенә ышаныч тәрбияләнә.  Бу шөгыль дәрес өчен гомуми бәя куюны җиңеләйтә һәм мөмкин кадәр аның объективлыгын тәэмин итә. Бүген мин курыкмыйча, укытуда яңа технологияләр кулланып эшләү  шәхесне хәзерге заман таләпләренә туры килә торган белемнәр җыелмасы белән коралландыра, аны җәмгыятьтәге төрле үзгәрешләргә, тормыш ситуацияләренә әзерләүне күздә тота,  балаларның фикерләү сәләтен үстерә һәм иҗади эшкә юнәлтә дип әйтә алам.  Бала үзенең хезмәтеннән шатлык һәм канәгатьлек алса гына, баланы нәрсәгә дә булса өйрәтергә мөмкин дип саныйм. Иң яхшы нәтиҗәне уңыш китерә. В.А.Сухомлинский әйткәнчә: «Уңыш булса – уку теләге дә булыр” 
       Мин үземнең башлангыч класслар укытучысы булуым белән горурланам.
       Әйе, мин башлангыч класслар укытучысы . Мин мәктәптә эшләвем белән бәхетле. Мин үземнең эш нәтиҗәләремне күрә алу белән бәхетле. Мин инде гомер көзенә кереп барам. Ләкин минем эшем, минем юлым югалмый. Минем эшемне үз районымда ике кызым дәвам итә.
        Иртәгә яңа көн. Яңа сораулар, яңа уңышлар, яңа икеләнүләр, яңа авырлыклар. Яңа шатлык-сөенечләр- бу минем укучыларым белән яңадан очрашу шатлыгы.
